
Azərbaycan Respublikası Nazirlər Kabinetinin Qərarı
№ 18 					     Bakı şəhəri, 21 yanvar 2023-cü il 
“Nəqliyyat vasitələrinin şüşələrinə 

örtüklərin çəkilməsi Qaydası”nın təsdiq 
edilməsi haqqında

“Yol hərəkəti haqqında” Azərbaycan Res-
publikasının Qanununda dəyişiklik edilməsi 
barədə” Azərbaycan Respublikasının 2021-ci il 
23 fevral tarixli 269-VIQD nömrəli Qanununun 
tətbiqi və “Yol hərəkəti haqqında” Azərbaycan 
Respublikası Qanununun tətbiq edilməsi 
barədə” Azərbaycan Respublikası Preziden-
tinin 1998-ci il 22 noyabr tarixli 24 nömrəli 
Fərmanında dəyişiklik edilməsi haqqında” 
Azərbaycan Respublikası Prezidentinin 2021-
ci il 12 aprel tarixli 1311 nömrəli Fərmanının 
3.1-ci bəndinin icrasını təmin etmək məqsədilə 
Azərbaycan Respublikasının Nazirlər Kabineti 

qərara alır:
1. “Nəqliyyat vasitələrinin şüşələrinə 

örtüklərin çəkilməsi Qaydası” təsdiq edilsin 
(əlavə olunur).

2.  Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

3. Bu Qərar dərc edildiyi tarixdən 30 (otuz) 
gün sonra qüvvəyə minir.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 19 					     Bakı şəhəri, 24 yanvar 2023-cü il 
“Yeni növ koronavirus (COVID-19) infek-

siyası ilə mübarizə tədbirlərində iştirak edən 
tibb işçilərinin əməkhaqlarına müddətli 
əlavənin müəyyən edilməsi barədə” 
Azərbaycan Respublikası Nazirlər Kabine-
tinin 2020-ci il 25 mart tarixli 112 nömrəli 
Qərarında dəyişiklik edilməsi haqqında

“Yeni növ koronavirus (COVID-19) infeksi-
yası ilə mübarizə tədbirlərində iştirak edən tibb 
işçilərinin sosial müdafiəsinin gücləndirilməsi 
haqqında” Azərbaycan Respublikası Prezi-
dentinin 2020-ci il 18 mart tarixli 1947 nömrəli 
Sərəncamının 2.1-ci bəndinə uyğun olaraq, 
Azərbaycan Respublikasının Nazirlər Kabineti 
qərara alır: 

“Yeni növ koronavirus (COVID-19) infeksi-
yası ilə mübarizə tədbirlərində iştirak edən tibb 
işçilərinin əməkhaqlarına müddətli əlavənin 

müəyyən edilməsi barədə” Azərbaycan Res-
publikası Nazirlər Kabinetinin 2020-ci il 25 mart 
tarixli 112 nömrəli Qərarının (Azərbaycan Res-
publikasının Qanunvericilik Toplusu, 2020, № 
3, maddə 373, № 6, maddə 792, № 8, maddə 
1118, № 11, maddə 1386; 2021, № 4, maddə 
398, № 7, maddə 861, № 8, maddə 964, № 
10, maddə 1167, № 11, maddə 1291; 2022, № 
2, maddə 174, № 4, maddə 372, № 6, maddə 
670, № 8, maddə 964, № 10, maddə 1215; 
Azərbaycan Respublikası Nazirlər Kabinetinin 
2021-ci il 8 yanvar tarixli 2 nömrəli və 2022-
ci il 2 dekabr tarixli 426 nömrəli qərarları) 2-ci 
hissəsində “yanvarın 1-dək” sözləri “martın 
1-dək” sözləri ilə əvəz edilsin.

Əli ƏSƏDOV 
Azərbaycan Respublikasının Baş naziri

2022-ci ildə əhalinin nominal gəlirləri  
20,5 faiz artaraq 70 milyard manata çatıb

Yanvarın 24-də Milli Məclisin İqtisadi siyasət, sənaye və sahibkarlıq komitəsinin yeni 
ildə ilk iclası keçirilib. Komitənin sədri Tahir Mirkişili bildirdi ki, 2022-ci il Azərbaycan 
iqtisadiyyatı üçün uğurlu il olub. Dünyada baş verən böhrana baxmayaraq,  Prezident  
İlham Əliyevin apardığı siyasət nəticəsində ölkənin  iqtisadi əlaqələri daha da genişlənib, 
iqtisadiyyatın ümumi parametrlərində artım müşahidə olunub. 

O, ötən il ümumi daxili məhsulun 4,6 faiz 
artaraq 134 milyard manatdan çox olduğunu,  
qeyri-neft sektorunun 9,1 faiz artaraq 70 milyard 
manatı keçdiyini qeyd etdi. Kənd təsərrüfatı 
sahəsində məhsul istehsalı 3,4 faiz artaraq 
11 milyard manatdan çox olub. Bu da  ərzaq 
təhlükəsizliyinin təmin olunmasında, habelə 
əhalinin məşğulluq səviyyəsinin artmasında xü-
susi əhəmiyyət kəsb  edib. 2022-ci ildə əhalinin 
nominal gəlirlərinin 20,5 faiz artaraq 70 milyard 
manata çatdığını deyən komitə sədri iqtisadiy-
yat sahəsinə aid bir sıra digər göstəriciləri və 

əldə edilən nailiyyətləri diqqətə çatdırdı.
Komitə sədri bu gün də davam edən La-

çın–Xankəndi yolunda Qarabağda faydalı 
qazıntı yataqlarının qanunsuz istismarının 
dayandırılması ilə bağlı ekofəallar tərəfindən 
təşkil olunan aksiya barədə də fikirlərini açıq-
ladı. O, həmçinin ölkə Prezidenti İlham Əliyevin 
bugünlərdə Davos Dünya İqtisadi Forumun-
da iştirakından, orada keçirdiyi görüşlərin 
əhəmiyyətindən danışdı və  forumda müzakirə 
olunan məsələlərin vacibliyini qeyd etdi.

Sonra  iqtisadi siyasət, sənaye və sahib-
karlıq komitəsində 2022-ci ilin payız sessiyası 
dövründə görülən işlər barədə hesabatı təqdim 
etdi. Bildirdi ki, komitə ötən sessiya ərzində 
öz fəaliyyətini Milli Məclisin qanunvericilik 
işləri planına uyğun şəkildə həyata keçirib. Bu 
müddətdə komitənin 26 iclası keçirilib və 217 
məsələ müzakirə edilib. 

Qeyd olundu ki,  ötən sessiyada komitə 

üzvlərinin dövlət orqanlarının rəhbərləri, QHT 
nümayəndələri, sahibkarlıq subyektlərinin 
təmsilçiləri ilə bir sıra görüşləri keçirilib, səmərəli 
fikir mübadiləsi aparılıb.  Sonra komitənin 2023-
cü ilin yaz sessiyası  üçün iş planının layihəsini 
təqdim edib.  Müzakirələrin sonunda komitənin  
ötən ilin payız sessiyası dövründə görülən 
işlər barədə hesabatı qənaətbəxş hesab edi-
lib, 2023-cü ilin yaz sessiyası üçün iş planının 
layihəsi məqsədəmüvafiq hesab olunub.

Sonra iclasda gündəliyə daxil olan bir sıra 
qanun layihələri müzakirə edilib.

Təqdim olunan qanun layihələri Milli 
Məclisin plenar iclasına tövsiyə olunub.

***

Həmin gün  Milli Məclisin Mədəniyyət 
komitəsinin də  cari ildə  ilk iclası keçirildi. 
Komitənin sədri Qənirə Paşayeva  komitənin 
2022-ci ilin payız sessiyası dövründə görülən 
işlər barədə hesabat verdi və  yaz sessiyası-
nın iş planını təqdim etdi. Sonra gündəliyə daxil  
edilən məsələlər müzakirə olundu. 

 Mədəniyyət komitəsinin 2022-ci ilin payız 
sessiyasında görülən işlər barədə hesaba-
tı məqbul sayılıb, komitənin 2023-cü ilin yaz 
sessiyası üçün iş planı təsdiqlənib, müzakirə 
edilən qanun layihələri baxılması üçün Milli 
Məclisin plenar iclasına tövsiyə edildi.

Əliqismət BƏDƏLOV, “Xalq qəzeti”

İƏT Nazirlər Şurasının 
Daşkənd iclası 

Yanvarın 24-də Daşkənd şəhərində İqtisadi Əməkdaşlıq Təşkilatı (İƏT) 
Nazirlər Şurasının qurumun xarici işlər nazirlərinin iştirakı ilə 26-cı iclası 
keçirilib. Azərbaycanı məclisdə xarici işlər naziri Ceyhun Bayramov təmsil 
edib.

İclasda Ceyhun Bayra-
mov bəyanatla çıxış edərək, 
Azərbaycanın İƏT-ə 2023-cü il üzrə 
sədrliyi çərçivəsində prioritet və plan-
larını açıqlayıb. Nazir Azərbaycanın 
“Yaşıl keçid və qarşılıqlı bağlantılar” 
mövzusuna həsr olunan sədrliyinin 
təşkilatın strategiya və proqramları-
nın, habelə “İƏT-2025” baxışlarının 
irəlilədilməsində daşıyacağı önəmi 
vurğulayıb.

Ölkəmizin 2023-cü ildə sədrliyi 
dövründə iqtisadiyyat, enerji, 
nəqliyyat, gömrük, sərhəd keçid 
məntəqələri, ədliyyə, turizm və 
səhiyyə sahələrində bir sıra yüksək 
səviyyəli görüşlərin keçiriləcəyi 
diqqətə çatdırılıb. Mərkəzi Asiya 
və Cənubi Qafqazdan keçməklə 

nəqliyyat marşrutlarının əhəmiyyət 
daşıdığı, bu xüsusda Azərbaycanın 
regional nəqliyyat və tranzit 
dəhlizlərinin inkişaf etdirilməsi üçün 
görülən əhəmiyyətli işlər barədə 
tədbir iştirakçıları məlumatlandırılıb. 

Nazir Şərqi Zəngəzurdan Nax-
çıvana nəqliyyat dəhlizinin ya-
radılması istiqamətində görülən 
tədbirlərin vacibliyini qeyd edib. O, 
ölkəmizin enerji təhlükəsizliyin təmin 
edilməsi sahəsində apardığı işlər 
barədə də ətraflı məlumat verib, 
İƏT İqtisadi Tədqiqatlar Mərkəzinin 
fəaliyyətə başlaması istiqamətində 
tədbirlər görüləcəyini, Şuşanın 
2026-cı ildə İƏT Turizm Paytaxtı-
na namizədliyinin irəli sürüləcəyini 
diqqətə çatdırıb. Ceyhun Bayra-

mov daha sonra post-münaqişə 
dövründə Azərbaycan tərəfindən 
işğaldan azad olunmuş ərazilərdə 
aparılan bərpa və yenidənqurma 
işlərindən bəhs edib, Yaşıl Enerji zo-
nası, Azad İqtisadi Zonalar yaradıl-
ması istiqamətində görülən tədbirlər 
barədə ətraflı məlumat verib.

Daha sonra təşkilatın Baş katibi 
və digər üzv dövlətlərin xarici işlər 
nazirləri bəyanatlarla çıxış ediblər.

Nazirlər Şurasının iclası za-
manı təşkilatın fəaliyyətinə dair 
bir sıra sənədlər qəbul edilib. 
Nazirlər Şurasının iclasının yekun 
sənədi kimi qəbul edilmiş Daşkənd 

Kommünikesində Azərbaycan, 
Ermənistan və Rusiya Federasi-
yası liderləri arasında imzalanmış 
Üçtərəfli bəyanatlara uyğun olaraq 
Azərbaycanın Şərqi Zəngəzur İqti-
sadi Rayonundan Naxçıvan Muxtar 
Respublikasına nəqliyyat və kom-
munikasiya əlaqəsinin yaradılma-
sı istiqamətində həyata keçirilən 
tədbirlər, habelə ölkəmizin Türkiyə, 
Özbəkistan və Qazaxıstan ilə birgə 
həyata keçirdiyi üçtərəfli platforma-
lar üzrə görülən işlər alqışlanıb.

Qulu KAZIMOV
Daşkənd

Azərbaycan hökuməti əsas iddia sənədini 
Beynəlxalq Ədalət Məhkəməsinə təqdim edib

Yanvarın 23-də Azərbaycan hökuməti əsas iddia sənədini Beynəlxalq Ədalət 
Məhkəməsinə təqdim edib. Bu barədə Xarici İşlər Nazirliyinin Mətbuat xidməti idarəsindən 
məlumat verilib. 

Bildirilib ki, bu, İrqi Ayrı-seçkiliyin Bütün For-
malarının Ləğv edilməsi haqqında Konvensiya-
ya uyğun olaraq ölkəmizin Ermənistana qarşı 
qaldırdığı beynəlxalq məhkəmə proseslərində 
mühüm inkişafdır. Məhkəməyə təqdim edil-
miş əsas iddia sənədi otuz illik ədalətsizliyi 
qeydə alan minlərlə səhifəlik dəlillərə əsaslanır. 
Sənəd Ermənistan tərəfindən ən dəhşətli akt-
lardan biri olan etnik və milli mənsubiyyətə görə 
təmizləmə nəticəsində qətlə yetirilmiş, didərgin 
salınmış və zərər çəkmiş azərbaycanlılar haq-
qında ətraflı məlumatları ehtiva edir.   

Ermənistanın qəsbkarlığı və Azərbaycanın 
beynəlxalq səviyyədə tanınan ərazilərinin qey-
ri-qanuni işğalı düşünülmüş və məqsədyönlü 
etnik təmizləmə siyasəti ilə müşayiət olunub. 
2020-ci ilə qədər davam edən bu fəaliyyətin 
məqsədi Azərbaycan rayonlarının dağıdılma-
sı, talan edilməsi və istismarı yolu ilə ölkəmizin 
ərazisində erməni yaşayış məskəni yaratmaq 
məqsədi daşıyıb.  

Azərbaycan 2020-ci ildə torpaqlarını 
azad etdikdən sonra sözügedən ərazilərdə 
dəlillərin genişmiqyaslı toplanması işini həyata 
keçirib. Ermənistanın yüz minlərlə insanın 
həyatını, saysız-hesabsız ailələri və icmaları, 
əvəzolunmaz mədəni irsi və ətraf mühiti məhv 
etməsinin miqyası həqiqətən də dəhşətlidir.  

Ermənistanın etnik ayrı-seçkilik siyasəti 
və əməlləri, o cümlədən otuz ilə yaxın 
müddətdə ərazilərimizin qeyri-qanuni işğa-
lı həmvətənlərimizin Azərbaycanın Qarabağ 
bölgəsindəki evlərinə qayıtmasına mane olub. 
Bu günədək yüzminlərlə azərbaycanlı məcburi 
köçkün hələ də öz keçmiş evlərinə qayıda bil-
mir. İşğal dövründə və 2020-ci ildə müharibədən 
sonra ərazilərdən geri çəkilərkən “yandırıl-
mış torpaq” siyasətinin tərkib hissəsi kimi Fü-
zuli, Ağdam, Cəbrayıl, Qubadlı, Zəngilan və 
Kəlbəcər kimi şəhərlər Ermənistan tərəfindən 
tamamilə dağıdılıb. Azərbaycan torpaqlarının 

Ermənistan tərəfindən 1991-ci ildə işğalın-
dan sonra Azərbaycanın Qarabağ bölgəsində 
yerləşən tikililərin 95 faizi yerlə-yeksan edilib.

Bu ayrı-seçkilik siyasətinə Ermənistanın 
mülki evləri və yaşayış məntəqələrini partlayıcı 
vasitələr və minalarla hədəfə alması da daxil-
dir. Qırx dörd günlük Vətən müharibəsinin başa 
çatmasından sonra mina partlayışlarında 282 
azərbaycanlı həlak olub və ya ağır yaralanıb. 
Minalar Ermənistanın azərbaycanlı məcburi 
köçkünlərin geri qayıtmasına mane olmaq kam-
paniyasının mühüm elementi və ağır mirasıdır.

Azərbaycan tərəfi təqdim edilmiş müfəssəl 
sübutlar əsasında, azərbaycanlıların hü-
quqlarının geniş şəkildə pozulmasına görə 
Ermənistanın məsuliyyət daşıdığına dair 
vəsatətin təmin olunmasını məhkəmədən tələb 
edib. Xüsusilə, etnik təmizləmə, o cümlədən 
qəsdən həyatdan və mülkiyyət hüququndan 
məhrumetmə, işgəncə, mədəni irsin məhvi, 
erməni əhalisi arasında azərbaycanlılara qarşı 
nifrətin təbliği və Ermənistanda nifrət zəminində 
yaradılmış silahlı qruplara dövlət yardımı ilə bağ-
lı Ermənistan hökumətinin məsuliyyət daşıdığı-
nın bəyan edilməsi üçün müraciət ünvanlanıb.  

Azərbaycan tərəfinin müraciətində, 
həmçinin Ermənistanın itkin düşmüş 
azərbaycanlılara dair bütün məlumatları açıq-
lamaqla bağlı öhdəliklərini yerinə yetirməsinin, 
qanunsuz ələ keçirilmiş bütün əmlak və torpaq-
ları azərbaycanlılara geri qaytarmasının, nifrət 
zəminində təbliğatı dayandırmasının və insan 
hüquqlarının otuz il ərzində pozulmasına görə 
məsuliyyətə cəlb olunmasının vacib olduğu 
vurğulanıb.  

Azərbaycan tərəfi sözügedən cinayətləri 
törədənlərin beynəlxalq hüquqi məsuliyyətə 
cəlb olunması istiqamətində bütün zəruri 
tədbirləri davam etdirəcək. 

Qəzənfər QASIMOV, “Xalq qəzeti”

Ceyhun Bayramov Prezident Şavkat Mirziyoyev ilə görüşüb
Yanvarın 24-də Özbəkistana 

işgüzar səfəri çərçivəsində 
Azərbaycan Respublikasının xarici 
işlər naziri Ceyhun Bayramov 
Özbəkistan Respublikasının 
Prezidenti Şavkat Mirziyoyev 
tərəfindən qəbul edilib.

Xarici İşlər Nazirliyinin Mətbuat 
xidməti idarəsindən bildiriblər ki, 
görüş zamanı iki ölkə arasında qar-
daşlıq, dostluq və strateji tərəfdaşlıq 
münasibətlərinin müxtəlif aspektləri 
müzakirə olunub. Ölkələrimiz ara-
sında əməkdaşlıq imkanlarının 
yüksək potensialı vurğulanıb.

Nazir Ceyhun Bayramov gö-
rüş zamanı İqtisadi Əməkdaşlıq 
Təşkilatında ölkəmizin 2023-cü 
il sədrliyi çərçivəsində prioritetlər 
və planlar barədə Prezident 
Mirziyoyevə məlumat verib, 
Nazirlər Şurasının iclasının yüksək 

səviyyədə təşkilinə görə Özbəkistan 
dövlət başçısına minnətdarlığını bil-
dirib.

Görüş zamanı, həmçinin 
gündəlikdə duran ikitərəfli məsələlər 

və regional vəziyyət müzakirə edilib.
Daha sonra xarici işlər nazi-

ri Ceyhun Bayramov Özbəkistan 
Respublikasının xarici işlər naziri 

vəzifələrini icra edən Baxtiyor Sai-
dov ilə görüşüb. Tərəflər arasında, 
ikitərəfli əlaqələrin aktual məsələləri 
müzakirə olunub.

XİN: Aİ missiyasının fəaliyyəti qarşılıqlı 
inam və etimadı sarsıtmamalıdır

Azərbaycan Avropa İttifaqı (Aİ) Şurasının Ermənistanda Avropa 
İttifaqının mülki missiyasının yaradılması ilə bağlı qəbul etdiyi qərarı 
qeydə alır. Belə bir fəaliyyətin, sırf ikitərəfli əsasda həyata keçirilməli 
olan sərhədlərin delimitasiyası prosesi də daxil olmaqla Azərbaycan ilə 
Ermənistan arasında normallaşma prosesinə xələl gətirmək məqsədilə 
sui-istifadə edilməməli olduğuna dair öz qəti mövqeyimizdə qalırıq.

Bu barədə Xarici İşlər Nazirliyinin Mətbuat xidməti idarəsinin 
Avropa İttifaqı Şurasının Ermənistanda monitorinq missiyasının 
yaradılması ilə bağlı qərarına dair şərhində qeyd olunub. 

Bildirilib ki, Avropa İttifaqı missiyasının Ermənistanda 
yerləşməsinin müvafiq qaydada Azərbaycanın legitim maraqları-
nı nəzərə alması, habelə Aİ tərəfindən bu missiyanın fəaliyyətinin 
qarşılıqlı inam və etimadı sarsıtmayacaq şəkildə həyata 
keçirilməsi təmin edilməlidir. Azərbaycan tərəfi Aİ missiyasının 
fəaliyyətə başlaması ilə bağlı müzakirələr prosesində keçmiş 
təcrübədən irəli gələn lazımi dərslərin çıxarılmasına maksimum 
diqqət yetiriləcəyini gözləyir. 

Aİ-nin Ermənistan ərazisində monitorinq fəaliyyəti 2022-
ci il oktyabrın 6-da Azərbaycan, Ermənistan, Fransa liderləri 
və Aİ Şurasının sədri arasında keçirilmiş Praqa görüşündə 
əldə olunmuş razılaşmadan irəli gələrək mülki monitorinq mis-
siyasının yerləşməsi ilə başlayıb. Azərbaycan normallaşma 
prosesinə kömək göstərəcəyinə inanaraq, bu fəaliyyətin həyata 
keçirilməsinə razılıq verib. İki aylıq missiyanın dəqiq müəyyən 
edilmiş parametrlərinin və məqsədlərinin yüksək səviyyədə razı-
laşdırılmasına baxmayaraq, bəzi Aİ üzv dövlətlərinin qərəzli ya-
naşma sərgiləməsindən sonra monitorinq missiyasının fəaliyyəti 
Praqada əldə edilmiş razılaşmalarla ciddi ziddiyyət təşkil etdiyi 
müşayiət olunub. Bu da öz növbəsində, Aİ çərçivəsində qərar 
qəbuletmə prosesinin etibarlılığı və şəffaflığı ilə bağlı ümumi eti-
mada təsir etdi. 

Əslində isə Aİ-nin Ermənistanda monitorinq missiyasının möv-
cudluğu Ermənistan tərəfindən hər üç istiqamətdə normallaşma 
prosesini pozmaq cəhdlərinin artması, o cümlədən Azərbaycan, 
Ermənistan və Aİ Şurası liderlərinin üçtərəfli görüşünə əsassız 
ittihamlarla zərbə vurulması ilə üst-üstə düşdü. Beləliklə, Aİ 
missiyasının normallaşma gündəliyinin irəli aparılmasına töhfə 
verəcəyi ilə bağlı ilkin gözləntilər sarsıldı.

Azərbaycan tərəfindən Aİ nümayəndələri ilə müxtəlif 
səviyyələrdə keçirilmiş bir sıra məsləhətləşmələrdə Aİ-nin 
Ermənistanda missiyasının mövcudluğunun Ermənistanın 
üzərinə götürdüyü öhdəlikləri yerinə yetirməkdən boyun qaçır-
ması üçün bəhanəyə çevrilməməsinin zəruriliyi bildirilib.

Aİ missiyasının mövcudluğunun hazırkı dialoq mexanizmlərinə 
qarşı sui-istifadəsi təhlükəlidir və bundan çəkinilməlidir.

Rəcəb Tayyib Ərdoğan: “14 may 
seçkilərindən zəfərlə çıxıb daha 5 il 

millətə xidmətimizi davam etdirəcəyik”
Çıxışında Hizmet-İş Həmkarlar Təşkilatının 

qurulmasının 45-ci ildönümünü təbrik edən 
Türkiyə lideri fəaliyyəti boyu “əməyin bəşəri 
qüdrəti” şüarıyla ölkənin dirçəlişinə, inkişafına, 
iqtisadi baxımdan böyüməsinə dəstək verən bu 
qurumun çalışanların hüquqlarının müdafiəçisi 
kimi ən çətin zamanlarda milli iradəni əlində 
rəhbər tutaraq, demokratiyanın üzərindən 
kölgələrin qalxmasına yardımçı olduğunu bildir-
di.      

Daha sonra çıxışında qarşıdan gələn 
prezident və parlament seçkiləri mövzusuna da 
toxunan R.T.Ərdoğan bunları söylədi:

“İnşallah, 2023-cü il mayın 14-də keçiriləcək 
seçkilərdən zəfərlə çıxaraq, daha 5 il Türkiyəyə, 
əziz millətimizə, bütün insanlığa xidmət 
mücadiləmizi qətiyyətlə davam etdirəcəyik. Bu 
seçkilərdə Hizmet-İş Həmkarlar Təşkilatımızın 
bizi yalnız qoymayacağına inanıram”.     

“Xalq qəzeti”

HAQQ-İŞ-ə bağlı Hizmet-İş Həmkarlar 
Təşkilatının 45-ci ildönümünə həsr olunmuş 
tədbirdə Türkiyə Prezidenti Rəcəb Tayyib 
Ərdoğan cəmiyyətə önəmli mesajlar verib.  

Kanada mətbuatı: Türk birliyinin atəşi Şuşada alovlanıb
Kanadanın nüfuzlu “Thej.ca” yəhudi media platformasında yayımlanmış “Bakı/Şuşa 

Forumunda mühüm Anlaşma Memorandumu imzalanıb” başlıqlı məqalədə tanınmış 
israilli poitoloq və jurnalist, Dona Qrasiya Diplomatiya Mərkəzinin təsisçisi  və baş 
direktoru Reyçel Avraham Türk dövlətləri əməkdaşlığının diaspor fəaliyyəti sahəsində də 
inkişafından bəhs edilib.

Məqalədə bildirilib ki, qeyd edilən forumda 
Azərbaycan, Türkiyə, Özbəkistan və Qırğız 
Respublikasının diaspor məsələlərinə məsul 
dövlət qurumlarının rəhbərləri arasında imza-
lanmış anlaşma memorandumu türk xalqlarının 
diasporlarının öz ana dillərində təhsil almaq im-
kanlarını təşviq etməklə yanaşı, türk toplumları 
arasında birliyi gücləndirəcək. Forum iştirak-
çıları tərəfindən qəbul edilmiş birgə bəyanata 
istinadən qeyd olunub ki, 200 milyonluq Türk 
dünyasının bir hissəsi olan Azərbaycandan 
kənarda yaşayan 40 milyon azərbaycanlının 
əksəriyyəti bu imkanlardan məhrumdur. Bakı/
Şuşa Forumunda həmçinin Türk Diasporlarının 
Birgə Fəaliyyət Strategiyası çərçivəsində türk 
dövlətlərinin ortaq diaspor siyasəti barədə də 
razılığa gəlinib. 

Müxtəlif siyasi ekspertlərin fikilərinin yer 
aldığı məqalədə diqqətə çatdırılıb ki, Qarabağ 
müharibəsi Türk dünyasının XXI əsrdə apar-
dığı ən böyük azadlıq savaşı, bu məkanda 
uzunmüddətli azadlığın oyanışının başlanğıcı-
dır. Türk birliyinin məqsədi türklərin yaşadıqları 
bölgəni dünyadan ayırmaq deyil, əksinə, dün-
ya ilə əlaqələndirməkdir. Yazıda qeyd edilib ki, 
Türk birliyinin idealı azadlıq hərəkatıdır və onun 
atəşi bu əsrdə Şuşada alovlanıb. Memoran-
dumun imzalanması Türk dünyasının diaspor 
birliyinin yaradılması istiqamətində ilk mühüm 
addım kimi qiymətləndirilib.

Məqalənin sonunda bildirilib ki, 2023-cü 
ildə Türk Dövlətləri Təşkilatına üzv dövlətlərin 
gənclər forumu keçiriləcək.

